“Кеңістік” концепті немесе 

терең оймен тексеріп…    

“Кеңістік” концептісі Шаһкәрім шығармаларында көркемдік мазмұны кең, өрісті, өз ішіне мәндік үлкен жүк арқалаған сипатында көрініс табады. Кеңістікті қабылдау – қоршаған табиғи ортаның көркем бейнесін, заттар мен құбылыстардың көлемі мен кеңдігін қабылдау, олардың арасалмағын, арақатынасын шамалау. Көркемдік дискурста кеңістікті қабылдау Шаһкәрімнің авторлық бейнесі арқылы орындалады. Мұны мынадай екі түрлі сипатта тануға болар еді: 

· ақынды қоршаған сыртқы орта; 

· ақынның ішкі әлемі немесе ішкі өзіндік таным кеңістігі. 

Әлбетте, кез келген адам сыртқы кеңістікпен белгілі бір қарым­қатынасқа түседі. Қоршаған ортаның әсері болады, адам да қоршаған ортаға ықпал ете алады, әр алуан қарым­қабілетін, түсінік­талғамын бекітіп, нақты бағалау жүйесін белгілейді. Ортаның адамға әсері оның мінез­құлқынан, денсаулығынан, психикалық ерекшелігінен де көрінеді.     

Шаһкәрімнің “Тау басындағы ой” атты өлеңіне талдау жасап көрелік: 

Шыққаным – Шыңғыстағы бір биік тау,

Жақсы екен тауға шығып тағдыр сынау,

“Қайырлы түн болсын” деп үнсіз айтып,

Күн кеткен соң, түн келді қараңғылау. 

Аспандағы ай, жұлдыз – бәрі айланды, 

Жалғыз­ақ Темірқазық тапжылмайды­ау.

Кеңістік концептісінің төркінін танытып тұрған синтагмалар – Шыңғыстағы бір биік тау, тауға шығып тағдыр сынау, аспандағы ай, жұлдыз, Темірқазық тапжылмайды­ау. Лебіздегі сөз қызметінің бірқатар заңдылықтары синтагматикада анықталып, ерекше мағынада көрінетіні белгілі жайт. Мысалы, сұрыптауды шектеу ережесі (Дж. Кац, Дж. Фодор), лексикалық мағыналардың қосылу ережесі (Ю. Апресян), семантикалық келісім ережесі (В.Г. Гак). Көрсетілген мәтіндегі синтагмалар осы сипатында белгілі семантикалық өрісте нақты бағаланып, кеңістіктік мәнді таңбалайды да, автордың ішкі сезімімен астасып жатады. Мұнда бірнеше кеңістіктің типі бар: биік тау кеңістігі, мұнда автор Шыңғыстаудың бір биік шыңына шығады; осы арқылы авторлық Мен өзінің тағдырын сынайды. Яғни автор бейнесінің ішкі кеңістігі бой көрсетеді. Тауға шығып, өзінің тағдырын сынау туралы ой авторлық бейненің ішкі мәнін, сырын танытса керек. Күн кетіп, түннің келуі авторлық менді терең ойға батырады. Кеңістіктік қатынас енді уақытпен байланысқа түседі. Ақылмен ой ойлау арқылы терең оймен тексеріп, автор байлам жасауға қамданады. Оның үстіне коммуникативтік үзінді бойынша кеңістіктегі (яки Шыңғыстаудағы) болып жатқан әрекет қозғалыспен де байланысты. Аспандағы ай, жұлдыз – бәрі айланды. Осылайша сыртқы ортада табиғи түрде болып жататын құбылыс кейіпкердің ішкі жан дүниесіне, сезіміне әсер етеді, терең ойға қалады. Өлеңнің соңына дейін авторлық Меннің жай­күйі, ішкі кеңістігі, сезімі сыртқы орта мен кеңістікті, ондағы табиғи құбылыстарды қабылдаудың нәтижесіне байланысты екшеледі. 

Кеңістік концептісі оймен, ойлаумен байланысып, таза ақыл, терең ой бірліктері өзекті, көкейтесті ұғым ретінде бой көрсетеді: 



Көз, құлақ, қол, мұрын, тіл – бәрі алдайды,

Тетігі – таза ақылмен өлшеп сынау.

Терең оймен тексеріп күн батырып,

Сонда тауып байлаған ойым мынау. 

Мұндай анықтық, нақтылық табиғи болмыстың шындығы арқылы, деректі зат есімдердің табиғи қасиеттерін бағалау арқылы анықталып, тайға таңба басқандай етіп түсіндіріледі. Оқушыны тап бастырмай, ойының дұрыстығына сендіреді: 

Көктен жаңбыр жауады, жерден – бұлақ,

Қанша ақса да оларда бар таусылмау. 

Жылылық пен салқыннан жаратылған,

Ойласам, оның түбі – жердің буы­ау. 

Бағамдасақ, көк, жаңбыр, жер, бұлақ, бу – деректі зат есімдер де, ағу, таусылмау,  жылық пен салқындық олардың табиғи қасиеттері.  

Аспандағы ай, жұлдыз – бәрі айланып, жалғыз­ақ Темірқазық тапжылмайтыны авторды осындай ойларға жетелейді. Осылайша, авторлық Меннің ішкі кеңістігі сыртқы ортаға қарап ойланумен көркейіп, кеңейіп, жан дүниесінің тереңдеуіне әкеледі. Шыңғыстаудың табиғатын ғана емес, жалпы дүниенің болмысын терең түсініп, оның ішкі гармониясы мен сұлулығын түйсініп, қозғалыстың заңдылықтарын көрсетеді. Яки, кеңістіктегі болып жатататын алуан түрлі әрекет белгілі бір уақыт аралығында өтіп, ішкі қозғалыс заңдарына бағынатынын тереңнен болжап,  таза санамен зерделенеді.    

Өлең жолының “шыққаным” етістігімен басталуы авторлық Меннің тек Шыңғыстауға шығуы емес, болмыстағы заңдылықты анықтап, жаратылыстағы ішкі гармонияны сезініп, ішкі жан­дүниесінің тереңдеп, биікке шығуын да танытып тұрғандай. 

Ішкі монологпен, бірінші жақпен басталған өлең жолдары, ары қарай жіктік жалғауының екінші жағының сыпайы түрімен жалғасып, көрінбейтін оқушымен сырласумен жалғасады. Оқушының (тыңдаушының) ішкі жан­дүниесін баурап алып, құрғақ ақыл айтумен емес, деректілікті танытумен тамсандырып, сөзіне иландырады. “Надансың” деп кейімейді, білімділігін таныта отырып, танытпай, сөздің соңын ортақ ете қайырады: 

Сыртын біліп, сырынан хабарсыз боп, 

Надандықпен сезбедік осыны біз.  

Осылайша, авторлық  Мен мен оқушы, тыңдаушы кейіпкер арасындағы аралық азая береді. Кейіпкердің ішкі әлемі, ішкі кеңістігі сыртқы табиғи ортаны қабылдау арқылы байып, кеңейе түседі.  

Шаһкәрімнің идиостилінде әралуан хронотоптық тұтастықтарды тілдік таңбалармен бейнелеуде өзіндік ерекшеліктерді анықтаудың маңызы зор. Хроното́п (көне гректің χρόνος, «уақыт» және τόπος, «орын» деген сөздерінен алынған) – М. М. Бахтин “Формы времени и хронотопа в романе” деп аталатын зерттеуінде енгізген әдеби термин. Хронотопты  Бахтин “существенную взаимосвязь временных и пространственных отношений” деп түсіндіреді.   
Кеңістік – шындық болмыстың нақты көрінер тұсы, мұнда адам өзін­өзі және айналадағы қоршаған ортаны тани бастайды. Кеңістікте берілетін тәжірибе барлық феноменологиялық білімнің негізін қалайды. Ю.М. Лотман бұл жөнінде: «Семиотика пространства имеет исключительно важное, если не доминирующее, значение в создании картины мира той или иной культуры. Природа этого явления связана с самой спецификой пространства. Неизбежным фундаментом освоения жизни культурой является создание образа мира, пространственной модели универсума»
 – деп жазады. 
Шаһкәрім шығармаларында әлем бейнесінің көп қырлылығы кеңістіктік бейне арқылы жақсы танытылған.  

Барша ғалам тапжылмай тұрып қалса, 

Бола ма уақыт деген өлшеу салып? 

Аталған өлең жолдарындағы ой мазмұнын уақыт пен кеңістіктің (әлемнің) арасындағы байланыстың керемет көркем көрінісі дер едік. Мәтінде ғаламның тапжылмай тұрып қалуы мен уақыттың өлшемдік қасиеті автордың қиял әлемінің теңдессіз шарықтауымен екшеліп, өзіндік шығармашылық ойлауды, автор ойының ұшқырлығы негізінде жасалған жаңаша ойлау еркіндігін туғызады. Ойлау еркіндігі қазіргі ғылым ұсынып жүрген білікпен, біліммен шектеліп қалмай,одан әрі самғауды қиялдайды: 

Күннен неге түсіп тұр сонша жарық, 

Сегіз минут шерікте жерге барып?

Әншейін құр жарқырап тұрып алмай,

Жылылық нұрмен бірге жүр қозғалып.   

Бұ дүние жылуы жоқ нұрсыз болса,

Әлемнен кім жүре алар пайдаланып?

Авторлық МЕН қойып отырған “НЕГЕ” сұрағына оның қайтарар өз жауабы бар. Ол жауапқа иланатындар да, иланғысы келмейтіндер де табылады. Өйткені “жаралыс жұмбағының ісі өлшеусіз. Білдім деген – білмедім дегенге есеп”. С.М. Ыбырай “Шәкәрім дүниетанымы және қазіргі жаратылыстану концепциялары”
 атты мақаласында былай деген екен: “ХХ ғасырдың жаратылыстану ғылымдары табиғаттың бірқатар жаңа қырларының бетін ашып, әзірге бұлдыр болжам күйінде қалған жұмбақтар қалдырып кетті. Адамзаттың ақыл қуаты әлі жете алмаған, болашақ ойға азық болар бұл жұмбақтардың бәрі де әлемнің түбегейлі бірлігін меңзейді. Осылайша жаратылыстың түбегейлі негізінде жатқан универсал байланыстар Жаратушы құдірет барлығын, сол жалғыз ғана шын барлықтың Бірлігін меңзейді”. Мұны қазіргі қазақ ғылымында айтылған  терең ғылыми пікір деп қабылдап, бәлки, ғылыми жұмбақтардың болуының өзі адамзатқа ашуға болмайтын, оның таным деңгейіне сыймайтын “ләм­мим” болар деп есептелік. 

Шаһкәрім “кеңістік” сөзін белсенді қолдана бермейді, көбінесе, дүние, әлем  атаулары пайдаланылады. Шаһкәрім үшін “әлем” – ең алдымен, ақиқат дүние, жердегі тіршілік: 

Ғылымдылар тексеріп көрді ме екен, 

Әлемнің қиын сырлы осындайын.         

Адамның, әлемнің бірлігі мен тұтастығын көркем сөзбен көріктеп, жалпының бірлігі мен кешендігін жеткізуде үлкен білім мен білік, толғам мен таным керектігі рас. Қазақтық дүниетанымда адамның бүгінгі көретін қызық дүниесі “дүние­жалған” ұғымы арқылы белгілі. Мұны қазақ халқының философиялық ой­толғамының жеткен ұлы биіктерінің бірі десе болады. Адам мен әлемнің байланысы концептер негізінде жүзеге асырылады. Көркем  шығармалардағы кеңістік көркемдік концептер арқылы анықталып, жеке тұлғаның ассоциациялық қабылдауы арқылы оның жалпы поэтикалық, ғылыми, әлеуметтік, тарихи тәжірибесі мен таным дүниесінің көрінісі ретінде танылады. Концептер адам санасында тек сөз мағынасы арқылы ғана емес, оның өзінің және халықтық мәдени­тарихи тәжірибесі негізінде жасалатыны белгілі. Таным көкжиегі көтеріле артқан сайын, сөз арқылы берілетін ұғым да кеңейіп, мәні тереңдей түседі.

“Дүние”, “жалған” сөздерінің мағыналары да осындай таным көкжиегінің кеңуінен пайда болған ұғымды таңбалау мақсатында, әуелгі семаларынан ерекше, мәні терең, мағынасы ауқымды семеманы иеленген: “Дүние” (мир, свет, вселенная) – араб сөзі; қазақ тілінде әртүрлі мағынаға жіктеле дамыған: әлем; байлық (Дүние де өзі мал да өзі, ғылымға көңіл бөлсеңіз); өмір (Қапыда өткен дүние­ай, ақырында еш болды, ел үшін еткен еңбегім) т.б. Жалған – өтірік, ақиқат емес деген мағынада қолданысқа ие. Ал “Дүние­жалған” сөзі қосарлана келіп, жаңа концептік сема иеленеді. Дүние – бар; жалған – жоқ; осы екі ұғымның оппозициялық қарама­қайшылығы арқылы жаңадан пайда болған екіншілік мағына қазақ халқының өзіндік қоғамдық тәжірибесі мен танымының диалектикалық бірлігі арқылы пайда болған тағылымдық мәнінен туындайды. “Дүние­жалған” тілдік бірлігінің кумулятивтік қызметі бірнеше негізге сүйеніп қалыптасуы ықтимал. Мұнда халықтың сан ғасырлық тәжірибесі, тәжірибелік іс­әрекеттің нәтижесінде жасалған рухани мәдениеті, мәдениеттің негізгі бір элеменеті саналатын танымның нәтижесі – білім жинақталған. Осыдан келіп, бүтін атаудың  эмоциялық аурасы пайда болып, қазіргі біз қабылдап, танитын жан­жақты концептік мәнді таңбалайды.              


“Дүние­жалған” ұғымы кең ұғымдық өрістерді қамтитын “кеңістік” концептісіне жатады. 


“Дүние” сөзіне синоним болатын, әрі кеңістік мәнінде жұмсалатын сөздер бар: әлем, ғалам, жер жүзі, дүние жүзі, жиһан, жаһан, жаһаннам, дүния, о дүние, бұл дүние, жалған т.б. Мұндағы «жаһан», «жаһаннам» дегендер «дүние» сөзінің орнына ауыстырылып жұмсалады да, діни -философиялық лексика ретінде «жаһаннам» – «о дүние» деген мәнге ие болады. Абай мен Шәкәрім өлеңдерінен бұл ұғымның әр алуан тұлғалануын кездестіруге болады және астарлы түрде көрінеді. 

Мысалы, Шәкәрім:   

           Болмасқа бұлай қара тер,   

           Алдыңғы жақты қамдай бер

           Жақыныңнан жау жақсы 

           Ең жақының – қара жер- дейді. 

Шумақтағы «алдыңғы жақты» деп, о дүниені айтып тұр. Шәкәрім тағы да:

           Жаныңа қызық жалғанда  

           Неменең қалды арманда

           Бұл жалғаннан не серік 

           Тәңірі алдына барғанда – дейді. 

Абайда: 

Осы жалған дүниеден

Шешен де өткен не бұлбұл - деп толғанады.

 Немесе:

Сүйген сенген дәурен жалған болса,

Жалғаны жоқ бір тәңірім, кеңшілік қыл. 

Демек бұл жерде бұ дүние концептісі дәурен сөзімен ауыстырылып, бұ дүние, өмір деген концептілерге метафора болып, дүние сөзі тағы да жаңаша мәнде көрініс табады.

“Жалған дүние” концептісі Абай өлеңдерінде көңілсіз дүние деп те беріледі: 

Қол жазуды ермек ет жатпа бекер,

Бұл көңілсіз дүниеден көп жыл өтер. 

Жалған дүние, көңілсіз дүниеге мағыналас тағы мына тіркестерді атауға болады: опасы жоқ дүние, опасыз жалған дүние, алдамшы дүние, қайырсыз дүние. Бұл атаулар ескі сенім бойынша тұрлаусыз, тұрғысы жоқ өмір, пәни жалған деген ұғымды білдірген. 

 “Жалған” сөзі Мәшһүр Жүсіп Көпеев өлеңдерінде “бұл дүние” мәнінде жиі ұшырасады: 

Бораған қардай болып бұрқырадым

Жалғаннан суып көңілім тоқырадым.

Сұрапты қаршығадан сонда бұлбұл

 Жалғанда ынтызарым – бір қызыл гүл.

Жалғанда таппай бір жар жалғыз жүрдім,

Кез болмай мен иеме далаға үрдім
Бұл дүние бір күн базар, бір күн мазар,

Болам деп әр күн базар содан жазар.

Өзі бай, өз үйінде өзі батыр,

Үй түгіл сыйып жүрді жалғанға азар.

Мәшһүр Жүсіп Көпеев дүние есігін ашу деген тіркесті жалған жүзі деп береді: 

Қой жылы, жұма күні Қызылтауда,

Көріппіз туып сонда жалған жүзін

Демек «дүние» концептісі бұл дүние, о дүние,  жалған дүние, көңілсіз дүние, опасыз жалған дүние, опасы жоқ дүние, алдамшы дүние, қайырсыз дүние деген атаулармен ауыстырылып қолданылады да  әр сипатты мәнге ие болады.
 Шаһкәрім ақынның “дүние­жалған” туралы түсінігі өзгеше. Оны “Дүние мен өмір” атты өлеңіндегі ой өрімінен аңғарамыз. Дүниені “сұм”, “алдамшы” дейтін білімділердің насихатын терең ойдан өткізе келе, адам баласының жасаған күнәсі мен кінәсі үшін, көрген зорлығы мен қайғысы үшін  дүние неге жауапты деген жаңаша салауатты сауал қойып, көрген бейнет, тартқан қайғы үшін не біреу, не өзім жауапты болыппын дей келіп:

Кімде­кім қайғы тартып, бейнет көрсе,

Сұм жалғанның қылғаны бұл дей берсе,

Әлбетте, бұл – тағдырға наразылық,

Түбі Аллаға қарсылық, ондайға ерме, –  деп жаңаша ойлау жүйесі мен ерекше таным жолын нұсқайды. “Жақсылық қылсаң – өзің үшін, жамандық қылсаң – өзің үшін” деген байырғы қазақи дүниетанымның бар екенін еске түсіріп, шынында да, біреудің жасаған кемдігіне дүние  немесе “қу өмір” неге кінәлі болмақ деп бағамдауға негіз қалайды. “Бейнет көрме, біреуге бейнет берме” – деу арқылы авторлық МЕН өз ой­тұжырымын тереңдете түседі. 

Ақын осы өлеңінде әртүрлі дискурста “дүние” сөзін бірнеше мағынада қолданады: 1) өмір мағынасында: “Дүниені “сұм”, “алдамшы” деп жазады; 

 2) материалдық байлық, заттық дүние мағынасында: “Дүние деген қызыққан ісің болса, Қызықтырған кім сені оған онша?”. Кеңістік концептісіне енетін “дүние” болмысы адам үшін уақытпен мәңгі бірге үйлесімде. Хронотоптық тұтастық құрайтын бұл үйлесімділік адам баласы үшін оның өмірінің әрбір кезеңінде субъективті бағаланады. Бірақ бәрі де осы тұтастықтың жалпы заңдылықтарына бағынады. Көркем мәтінде бұл субъектілік түйсік сезімі әртүрлі қолданылуы ықтимал. Бір сәт ұзақ созылып, уақыттың мәнін анықтауы да, үлкен уақыт мерзімі өтпелі шақ болып суреттелуі де ықтимал. Шаһкәрім шығармашылығында мұның екеуі де кездеседі.  

Тумақ, өлмек, қартаймақ болмай қоймас,

Қанша қызық көрсе де пенде тоймас – деп бүкіл адам баласының тіршілігін бір­ақ ауыз сөзбен қамтып, оның қызығын нақтылап, философиялық тұжырым жасайды. Уақыттың бұлайша қабылдануы шындық болмысты бағалаудың бір көркемдік жолы, автор бейнесінің уақыт келешегін өзіндік қабылдауы. Тумақ, өлмек, қартаймақ синтагмаларының ­мақ, ­мек қимыл есімімен келуі арқылы автор сөз мағынасындағы лексикалық семаны семантикалық басқы өріске шығарып, етістік тұлғаларындағы шақтық семаны шеткей өрісте қалдырады. Сөйтіп грамматикалық тұлғалар арқылы берілетін шақтың (келер шақ, осы шақ, өткен шақ) орнын автор үшін маңызды деп танылған лексикалық бірліктердің мағынасы мен мәні басады.  

Дүниенің мәнін түсіндіру үшін, уақыт категориясын алға тартып, осылайша белгілі бір композициялық тәсіл қолдану арқылы уақыт дергейінде болатын құбылыс екенін де мойындатады. Мұндай кеңістік пен уақыттың байланысы арқылы өмірдің мәнін түсіндіру әрекеттің сенімділігі мен болашақтың шешімін танытады: 

Өмір, дүние, жер мен көк, өткен заман,

Ажал алмай қоймайды ешкімді аман. 

Байқасақ, бұл – көркемдік шешім, әрі болмыстық заңдылықта қабылданған кесім. Уақыт категориясы көркем мәтінде екі жақты көрініс тапқан: уақыт –  баяндау; уақыт – оқиға. Белгілі бір кеңістікте (дүниеде) белгілі  уақыт аралығында оқиға болады, ол оқиға уақыт бойында  кеңістікте баяндалады. Өлеңде қатысып отырған нақты кейіпкер болмағанмен, етістік тұлғаларының қолданысы негізінде ой өзінің кейіпкерін де, оқушысын та тауып отырады. Жіктік жалғауының екінші жағын (қамдан, сақтан, қағып бақ, ойласаңшы), жіктеу есімдігін (сен), тәуелдік жалғауын (жүргің, дауың, сөзің) қолдану арқылы автор айтар ойын тыңдаушыға нақты арнап, анық жеткізеді. Яғни автордың сыр сөзі “тисе терекке, тимесе бұтаққа” болып, белгісіз үшінші жаққа арналмайды, нақты “саған” бағытталады: 

Дауың дұрыс бола ма, ойласаңшы,

“Өмір –қу, дүние – алдамшы” дегеніңмен? 

Баяндаушы­автор өткен білімшілердің сөзін тыңдай отырып, соған ұйып, ақыры ойлану үстінде жаңаша байламға келеді. Осы баяндау арқылы автрлық тұжырымды байлам байқатпай, аяңдап келіп, қазіргі санаға бағытталады. Қазіргі санаға әсер етуді көздейді. “Бейнет көрме, біреуге бейнет берме” – деп әлмисақтан келе жатқан халықтық таныммен астасатын тағылым ұсынады. Оқиға суреті өткеннен оралып, көз алдымызға  осы сәтті орнатады, уақыт бір мезет сіздің көз алдыңызда тоқтағандай. Бәрі сенің қолыңда, дейді автор. Сіз сенесіз.

Боларға ұмтыл, болмасқа қанағат қыл,

Жала жауып, салынба жантаймаққа.  

Болатын нәрсеге ұмтылып, болмайтынға қанағат қылу – қиын іс пе?  Кеңістік пен уақыт аралығында күрделі, бірақ көзге көрінбейтін байланыс орнайды. Автор өткен мен бүгінді байланыстырып, ондағы әртүрлі танымдық тағылымды Сіздің қолыңызға шындықтың кілтіндей ұстатады. Көркемдік кеңістік автор қиялының тереңдігінен өзгеріске түсіп отырады да, орын мен уақытты ауыстыру арқылы шағын мәнді әрекеттен ауқымды, ірі танымдық мәселелерді алып шығады.

Өмір емес, алдаған өзіңді­өзің,

Пәленшекем айтты деп қалма, сеніп, – деп өз ойыңның биік болуын көздейді. 

Сөйтіп, кеңістік концептінің көркем бейнелілігі арқылы ақынның дүние болмысын тану моделін, үлгісін танимыз. 

  Ақынның “Әлемді түгел мен көріп” атты тамаша өлеңі бар. Кеңістікті сезіну тұрғысынан бұл өлең жалпы мен жекенің арасындағы қатынасты көрсетуде ерекше үлгіні танытады. Авторлық бейненің жан дүниесі, ішкі сезімі, арманы, түпкі мақсаты мына тіршіліктің қаракөлеңке тұстарын бағалауы арқылы көрініс тауып, рухани алыс пен жақынның таңдауын өз оқырманының ойлауына тастайды.    
Әлемді түгел мен көріп,

Ешкім мені білмесе.

Мұқтажым, нәпсім жоқ болып,

Зияным жанға тимесе, – бұл осы мәтіндегі айтылар ойдың бастапқы да, кейінгі де  басты тұжырымдамасы (концепциясы). Бұдан әрі ақын қазіргі шын өмірге жанасады, оның бет пердесін ашып, кейіпкерді өзімен бірге ала жүреді. Күйбең тіршіліктің құлына айналған пенделіктің қарабайыр тірлігі көз алдыңыздан бірте­бірте өте бастайды. Автор бейнесі заман шындығының жанына келіп, “залымы момынды жеңген”, “партия болып таласып” итше ырылдасқан, бір­бірімен ауыз жаласып, дүние жинағандардың “жынды” дүниесінің нағыз өзімен танысады, таныстырады. Өмірін түзеттім деп бұзып жүрген, иманын қиянатқа жеңгізіп, арамнан дүние жиып, жалғанды шынға балап, аласаны биік санап жүргендердің жанынан жанаса өтеді, бірақ өзі білінбейді, көрінгісі келмейді ...

Көркем мәтінде кеңістік ұғымы ерекше өзгеріске түседі де, болмыстағы әртүрлі әрекетке авторлық бейне сырттай қатыссыз бақылау жасайды. Бұл әрекеттердің өту үлгісі мен моделі ­са, ­се шартты рай тұлғасы арқылы таңбаланады. Шартты рай тұлғасының функционалдық қызметі артып, бірнеше мағыналық парадигмада көрінеді. Лебіз мақсатына сай модальділік мән орнығып, әртүрлі жағдаят анықталады. 

Биікті десе аласа,

Жалғанды шынға баласа.

Ұлыққа шағып момынын,

Тамтығын қоймай таласа, –       
 

Баяндалатын – өмірде кездесетін жағдай. Шарт бар жерде себеп бар. Шарттылықты қою арқылы автор жаяғаяттың басты себебін көрсетеді. Шартты өзгерту арқылы кейінгі салдарды, нәтижесін өзгертуге болар еді. Себеп біреу – ақын жүрегіне орнатқан, бар еткен, мұқтаждықтың болмауы, нәпсінің болмауы, ешкімге залалын, зиянын тигізбеу концепциясының “мисыз мына көп жындыда болмауы”. Шартты рай тұлғасы арқылы таңбаланған шарттылық жағдайды өзгерту үшін, оның себебін анықтау керек болатын. Ақын оның себебін көрсетеді, енді әрекетті тоқтатып, жаңа мүмкіндіктерге жол ашуға болар ма? Бұл – сұрақ. Шаһкәрім ақын көрсететін жол – ар ілімі оқылса! Шарттылықтан құтылса, оның артынан көрінетін себептілік адамзат еркіндігінің, елдіктің тірегі болмаққа керек. 

Шынды біреу жақтаса,

Жазасызды ақтаса.

Адалдықты мақтаса,

Арсылдап оны қамаса. 

Мұндағы ой кері негізді шарттылық түрінде сипатталған. Мұндағы алғашқы әрекет ақын бейнесінің жанына, рухына, жалпы оң ойлаушы адам жанына жақын бола тұра, кейінгі әрекеттің құрбанына айналады.                

Шаһкәрім өлеңінде кеңістік мәнді атаулардың қолданысы алуан түрлі. Ол кейде кеңістік мәнінде емес, жаңаша өң алады. Мәселен, “Иманым”  атты өлеңде:

Әлемнің сыры ашылса, 

Асқақтамай мойын бұр. 

Аптыққан жүрек басылса,

Араққа мас бол, жатпа құр, – делінеді. 

 Орыс ақыны А. Вознесенский былай деп жазған: 

Какое несимметричное время!

Последние минуты – короче,

Последняя разлука – длиннее.
Мұндай мәтіндерді салыстырып оқу кісіні түсінікті болуға жетелейді. Әлемнің сырын ашсаңыз ... Иеге, жарға жақындарыңыз хақ. Мәтін шын заңдылықты суреттейді, анықтамалық сынды боямасыз ереже ұсынады, “уақытқа” сыймайтын ойды бейнелейді. 

� Лотман, Ю. М. Внутри мыслящих миров. Человек — текст — семиосфера-история / Ю. М. Лотман. — М., 1996. 

